
Özbəkistan Respublikasının Prezidenti 
zati-aliləri cənab Şavkat Mirziyoyevə

Hörmətli Şavkat Miromonoviç!
Qazaxıstanın Aktobe vilayətində sərnişin  

avtobusunun yanması nəticəsində 
həmvətənlərinizin faciəli şəkildə həlak olması 
xəbəri məni son dərəcə sarsıtdı. 

Baş vermiş bu hadisə ilə əlaqədar Sizə, 
həlak olanların ailələrinə və yaxınlarına, bütün 
Özbəkistan xalqına öz adımdan və Azərbaycan 

xalqı adından dərin hüznlə başsağlığı verirəm.
Allah rəhmət eləsin!

İlham ƏLİYEV  
Azərbaycan Respublikasının Prezidenti

Bakı şəhəri, 19 yanvar 2018-ci il

Azərbaycan Respublikası Prezidentinin 2009-cu il 
 9 fevral tarixli 48 nömrəli Fərmanı ilə təsdiq edilmiş 

“Azərbaycan Respublikasının Maliyyə Nazirliyi 
haqqında Əsasnamə”də dəyişikliklər edilməsi barədə

Azərbaycan Respublikası Prezidentinin Fərmanı
Azərbaycan Respublikası Konstitusiyasının 

109-cu maddəsinin 32-ci bəndini rəhbər tutaraq, 
“Büdcə sistemi haqqında” Azərbaycan Respubli-
kasının Qanununda dəyişikliklər edilməsi barədə” 
Azərbaycan Respublikasının 2016-cı il 30 dekabr 
tarixli 486-VQD nömrəli Qanununun tətbiqi ilə 
əlaqədar qərara alıram:

Azərbaycan Respublikası Prezidentinin 
2009-cu il 9 fevral tarixli 48 nömrəli Fərmanı 
(Azərbaycan Respublikasının Qanunvericilik 
Toplusu, 2009, № 2, maddə 61, № 7, maddə 533, 
№ 10, maddə 780, № 12, maddə 983; 2010, № 
2, maddələr 77, 80; 2011, № 2, maddə 85; 2015, 

№ 2, maddə 108, № 9, maddə 988; 2016, № 9, 
maddə 1479; 2017, № 5, maddə 771, № 6, maddə 
1081) ilə təsdiq edilmiş “Azərbaycan Respublika-
sının Maliyyə Nazirliyi haqqında Əsasnamə”nin 
8.15-ci yarımbəndinə “üzrə” sözündən sonra 
“hesabat ili ərzində” sözləri və “yönəldilərək,” 
sözündən sonra “il ərzində” sözləri əlavə edilsin.

İlham ƏLİYEV  
Azərbaycan Respublikasının Prezidenti

Bakı şəhəri, 19 yanvar 2018-ci il

Mixail Qorbaçovun gecikmiş və yarımçıq 
etirafı onun qanlı cinayətlərini yuya bilməz

 � 1990-cı il yanvarın 19-dan 20-nə keçən 
gecə o vaxtkı sovet rəhbərliyinin ali vəzifə borcuna 
və adi insanlıq xislətinə zidd olaraq, bütün qoşun 
növlərini səfərbər etməklə, güc nazirlərinin 
bilavasitə iştirakı ilə ittifaq dövlətinin müttəfiq 
bir subyekti olan Azərbaycan SSR-in paytaxtına 
irimiqyaslı hücum təşkil etməsi, çox sayda dinc 
insanın qətlə yetirilməsi və yaralanması xalqımızı 
uşaqdan-böyüyə, qadından-qocaya hamını ayağa 
qaldırdı,  niftət və qəzəb adlı nəhəng bir tonqalı 
alovlandırdı. 

Törədilmiş vəhşiliyin qanlı 
görüntüləri, xəyanətkar izləri 
milyonlarla insanı yüksək 
bir cərəyan kimi silkələyib 
eyni məcraya yönəltdi. Yum-
ruq halına gəlmiş xalqımız  
heç bir hərbi gücün ram edə 
bilməyəcəyi qüdrətli bir sipərə 
döndü. Şəhərə yeridilmiş zəhmli 
bir güc--gecə yatmış şəhərin 
başında fırtına qoparmış müasir 
hərbi texnikanın və mərkəzi 
obyektlərə sıx-sıx yerləşdirilmiş 
qoşun bölüklərinin özü səhərin 
açılması ilə  güclü bir qasırğanın 
qoynuna düşüb acizləşdi.

Gecənin qana bələdiyi 
şəhərin yaralarına gur işıq salan 
o qırğın səhəri vətəndaşı olduğu 
dövlətdən xəyanət və qəddarlıq 
görmüş xalqımız gur axınlarla 
Mərkəzi Komitə deyilən respub-
likanın baş qərargahına  tərəf 
axışıb, gecəni burada keçirmiş, 
qorxub-çəkinmədən yerində 
dayanaraq zirehli texnikanın 
əhatəsində qalmış dinc, əliyalın 
soydaşlarımıza qoşulmağa can 
atırdı. Qəzəblənmiş insan seli 
çox keçmədi ki, zirehli texnika-
dan  “hörülmüş” dəmir hasarı 
uçuraraq, sanki, alov püskürən 
böyük  bir vulkana döndü.

Çox keçmədi ki, yurdsevər 
rəssamlarımız  Mərkəzi 
Komitənin qarşısında uzanan 
hündür divarı iri bir pannoya 
çevirib, qanlı “Bakı zəfəri”nin 
bədnam müəllifi, sovet rəhbəri 
Mixail Qorbaçovun  böyük bir 
karikaturasını oraya rəsm etdilər. 
Nəhəng təsvirdə Qorbaçovun 
əlindəki baltadan qan süzülürdü. 
Rəsmin altında rusca, “Qorba-
çov insan qəssabıdır” anlamı 
verən sözlər yazılmışdı.

Heç şübhəsiz, o anlarda və 
saatlarda Bakıda baş verənləri 
nəfəs dərmədən izləyən Kreml 
ağasına şəhərdəki digər önəmli 
təfərrüatlarla yanaşı, bu kari-
katura barədə də bilgi  çatdı-
rılmışdı. Lakin yanvarın 22-də 
şəhidlərin dəfnindən sonra - xal-
qın mübarizəsi 40 günlük dinc 
etirazlar məcrasına dönənədək 
bu karikaturanı heç bir qüvvə 
həmin yerdən yox edə bilmədi. 
Bu karikaturanı tirajlayan fo-
tolarsa bütün dünyaya yayıla-
raq insan qəssabına çevrilmiş 
Qorbaçovu şiddətli bir hiddət və 
nifrətlə üz-üzə qoydu. 

O saatlarda və günlərdə 
Qorbaçovun öz qanlı əməli 
barədə nə düşündüyünü 
söyləmək çətindir. Amma illər 
keçəndən sonra sonuncu sovet 
tiranı “Həyat və islahatlar” adı 
ilə çap olunmuş xatirələrində, 
yüngül də olsa, özünü suçlu 
bilib. O dövrü yada salan insan 
qəssabı səmimi, ya qeyri-səmimi 
yazıb: “1990-cı ilin yanvarında 
çoxlu sayda bakılının həyatı 
yarımçıq qaldı. Bu ağırdır, 
çox ağırdır”.  Bəs o vaxt bunu 

düşünmək olmazdımı? Əlbəttə, 
olardı, lakin ətrafını sarmaşıq 
kimi bürümüş erməni-daşnak 
güruhunun yaratdığı sədd 
bu həqiqəti görməyə imkan 
veməmişdi.

İllər sonra “əsas günahı” 
Qarabağ hadisələrində görən 
Qorbaçov, görəsən, “Qarabağ 
cinini” şüşədən çıxaranda 
nə düşünmüşdü? Bəlkə, elə 
bilmişdi ki, dünyanın ən gözəl 
bir məkanını min illər boyu öz 
qanı-canı  ilə qoruyub Vətən 
eləmiş Azərbaycan xalqı onun 
xatirinə Qarabağı siniyə qoyub 
özgə torpaqlarına təşnə olan 
ermənilərə peşkəş edəcək?! Axı 
o aylarda və illərdə, elə həmin 
gecə də Azərbaycan xalqı ona 
görə ayağa qalxmışdı ki, Qorba-
çovun özünə  anlatsın: “Tor-
paqdan pay olmaz!”, “Həddini 
aşmış erməniləri yerində 
oturdun!” O gecə ermənilərə 
güzəştə getməməyin  heyfini 
azərbaycanlılardan alan bədnam 
“Baş katib”in illər sonrakı 
əsassız bəhanəsi, əlbəttə, Bakıda 
“yarımçıq qırılmış ömürləri” 
bitişdirməyə qadir deyil.

Daha sonra “90-cı ilin 
yanvarından dərs götürülüb-
mü? Şübhə edirəm: bunun 
sübutu erməni-azərbaycanlı 
müharibəsidir” - deyən Qor-
baçov bu müharibəyə özünün 
bais olduğunu unutdurmaqmı 
istəyir? Bu qanlı hadisələrdən 
yaxasını kənara çəkməyə can 
atan M.Qorbaçov sovet qoşunla-
rının Bakıya hərbi müdaxiləsinə 
“fövqəladə şəraitin” məcbur 
etdiyini yazıb: “1990-cı ilin 
yanvarında fövqəladə şərait 
bizi fövqəladə vəziyyətin elan 
edilməsinə məcbur etdi. Bu ad-
dım daha çox qan axıdılmasının 
qarşısını almaq üçün atıldı”-
-deyə eks-prezident vicdanı 
ağrımadan yazıb.

20 Yanvar qırğınının 
səhərisi gün Moskvada 
Azərbaycan nümayəndəliyinə 
gələn xalqımızın qeyrətli oğlu 
Heydər Əliyev görün vəziyyəti 
vaxtında nizama salmağın 
mümkünlüyünü necə aydın 
göstərib: “Artıq iki ildir ki, 
Azərbaycan və Ermənistan 
arasında millətlərarası münaqişə 
gedir. Həmin münaqişəni 
Dağlıq Qarabağ və onun 
ətrafında baş verən hadisələr 
törətmişdir. Azərbaycan və 
Ermənistan, eləcə də, ölkənin 
ali siyasi partiya rəhbərlərinə bu 
məsələni tənzimləmək, daxi-
li müharibəyə, millətlərarası 
münaqişəyə son qoymaq və 
milli mənsubiyyətindən asılı ol-
mayaraq hər bir adamın ümumi 
federativ ittifaq olan SSRİ-də 
azad yaşamasına şərait yaratmaq 
üçün iki illik müddət kifayət idi. 
Hesab edirəm ki, ötən iki ildə bu 
istiqamətdə lazımi səviyyədə iş 

aparılmamışdır. Dağlıq Qarabağ 
hadisələrinin ilkin mərhələsində 
ölkənin ali partiya siyasi 
rəhbərliyi tərəfindən vaxtında 
zəruri tədbirlər görülsə idi, 
gərginlik indiki həddə çatmaz, 
tərəflər itkilərə məruz qalmaz, 
başlıcası isə 1990-cı il yanvarın 
19-dan 20-nə keçən gecə çoxlu 
insan qırğını ilə nəticələnən 
hərbi müdaxilə üçün də zəmin 
yaranmazdı”.

M.Qorbaçov Bakıya qoşun 
yeridilməsinin bir səbəbini də 
“Azərbaycanda hakimiyyətin 
parçalanmasında” görüb. Axı 
bu parçalanmanı da o özü 
yaratmışdı. Onun naşı, gerçək 
toqquşmalara aparan hökmlərini 
yerinə yetirən Azərbaycan 
rəhbərliyi bu mütiliyi ilə öz 
xalqının gözündən düşmüşdü. 
Qorbaçov da öz xalqının ma-
raqlarından heç vaxt bir addım 
geri çəkilməyən dünya şöhrətli 
dövlət xadimi Heydər Əliyevi 
məhz onun  məkrli niyyətlərinə 
qarşı olduğuna görə böyük 
siyasətdən uzaqlaşdırmışdı.

Daha sonra yeni qon-
darma arqumentlərə üz tutan 
M.Qorbaçov bildirib: “13 
yanvarda Bakıda xuliqan 
elementlər insan itkisi ilə 
müşayiət olunan kütləvi iğtişaş 
törədiblər”.   Axı sovet diktatoru 
niyə yada salmır ki, bu iğti-
şaşlar onun sonrakı planlarını 
həyata keçirmək üçün məqsədli 
şəkildə törədilmişdi. Əgər o 
dinclik yaradan idisə niyə bu 
fitnəkarlığın qarşısını vaxtında 
almaq əvəzinə, bütöv bir xalqın 
üstünə qoşun yeridirdi? Əgər 
o, günahsız insanları qorumaq 
istəyirdisə  niyə Ermənistandan 
200 min azərbaycanlı qarət və 
təhqir olunub qovulanda özünü 
görməzliyə vurmuşdu?

Keçmiş SSRİ prezidenti 
ardınca yazıb: “Mən Prezident 
Şurasının üzvü Primakovu və 
Sov.İKP Mərkəzi Komitəsi 
adından Aleksandr Girenko-
nu Bakıya göndərdim. Onlar 
mənə zəng vurub bildirdilər 
ki, Azərbaycanda vəziyyət 
nəzarətdən çıxıb. 18 rayon-
da hakimiyyət orqanlarının 
fəaliyyəti dayandırılıb və 
İranla 200 km sərhəd sökülüb”. 
Yenə yalan və riyakarlıq. Axı 
sərhədlər rus sərhədçilərinin 
gözü qarşısında və onların işti-
rakı ilə sökülmüşdü. Qorbaçova 
da bu lazım idi ki, bəhanə gətirib 

“dikbaş”, “sözəbaxmayan” 
azərbaycanlılara qanlı divan 
tutsun.

“20 yanvar mənə dərs oldu” 
- yazan Qorbaçov 20 Yanvar 
qırğınının məsuliyyətini dolayısı 
yolla olsa da, etiraf edib: “Bu 
faciəli hadisədən dərs götürdüm. 
Hakimiyyət ekstremal situasi-
yada güc tətbiqindən imtina edə 
bilməz. Ancaq bu aksiya mütləq 
olaraq əsaslandırılmalı və çox 
sərt tədbirlərlə bağlı addım 
məhdudlaşdırılmalıdır. Prob-
lemin həlli yalnız siyasi yolla 
tapılmalıdır”. 

Bunu dərk etmək üçün 
illər lazım idimi? Belə sərt 
tədbirlərə ehtiyac olmadığını, 
qarşıdurmanı aradan qaldır-
mağı və vəziyyətin nizama 
salınmasını dinc üsullarla da 
həyata keçirməyin mümkünlü-
yünü Qorbaçovun özünə siyasi 
rəqib seçdiyi Heydər Əliyev 
Azərbaycan nümayəndəliyindəki 
bəyanatında qətiyyətlə 
söyləmişdi: “Hesab edirəm ki, 
Azərbaycandakı vəziyyəti öz 
axarına salmaq, siyasi həyatdakı 
qeyri-sabitliyi nizamlamaq üçün 
kifayət qədər imkan olmuş-
dur. Təəssüf ki, Azərbaycan 
rəhbərliyi, həmçinin ölkənin ali 
siyasi rəhbərliyi bu imkanlar-
dan istifadə edə bilməmişdir. 
Sərhədlərə edilən təcavüzü 
vaxtında aradan qaldırmaq 
mümkün idi. Axı üç ay əvvəl 
sərhəd zolağı ilə bağlı camaat 
öz tələblərini irəli sürmüşdü. 
Fəqət heç kəs onlarla görüşmək, 
izahat işi aparmaq və lazımi 
ölçü götürmək istəməmişdir. 
Təkrar edirəm: camaatı 
sakitləşdirmək üçün də imkanlar 
tükənməmişdi.”

Həmin bəyanatda ulu 
öndərin söylədikləri Qorba-
çovun, xala-xətrin qalmasın, 
etirafının qeyri-səmimiliyini 
qəti surətdə ortaya qoyur: 
“Bütün vəziyyətlərdə hesab 
edirəm ki, məsələni siyasi 
cəhətdən tənzimləmək, xalq-
la mükaliməyə girmək üçün 
əlverişli imkanlar olmuşdur. 
Lakin onlardan səmərəli istifadə 
edilməmişdir. Nəhayət, 19-dan 
20-nə keçən gecə sovet ordu-
sunun, SSRİ DİN-in böyük 
kontingenti Bakı şəhərinə 
yeridilmişdir. Nəticəsi isə göz 
qabağındadır. Bunun törətdiyi 
faciələr hamımıza məlumdur. 
Belə qərar qəbul etmiş adam-

ların hərəkətini siyasi qəbahət 
sayıram. Bəli, kobud siyasi səhv 
buraxılmışdır. Bütün bunlar 
qabaqcadan nəzərə alınmalı və 
vaxtında vacib, zəruri tədbirlər 
qəbul edilməli idi. Ordu yeri-
dilmiş, günahsız adamlar həlak 
olmuşlar”.

Azərbaycan xalqının həqiqi 
lideri həmin bəyanatında Qor-
baçovun gələcək  qənaətini, azı, 
20 il qabaqlamışdı: “Zənnimcə, 
ölkənin ali siyasi rəhbərliyinə 
vəziyyət barədə vaxtında kifayət 
qədər düzgün, dəqiq, obyektiv 
informasiyalar çatdırılmamışdır. 
Rəhbərlik çaşqınlığa salındığın-
dan belə qərar qəbul etmişdir”.  
Ulu öndər öz yekun qənaətini 
isə belə ifadə etmişdi: “Qırğın 
törədənlərin hamısı layiqincə 
cəzalandırılmalıdır”.

Böyük siyasət və dövlət 
xadimi Heydər Əliyev az 
sonra Vətənə dönəndə Mixail 
Qorbaçovun 20 Yanvarla bağlı 
cinayətinə belə qiymət vermişdi: 
“Azərbaycan Respublikasının 
ali hakimiyyət orqanından tələb 
etməliyik ki, qısa müddətdə, 
yaxud heç olmasa növbəti sessi-
yada bu məsələ müzakirə olun-
sun. Yanvar hadisələrinə siyasi 
qiymət verilsin və bu hadisənin 
günahkarları - kim olursa-ol-
sun, Qorbaçovdan tutmuş aşağı 
respublika rəhbərlərinə kimi, 
keçmiş, ya indiki - fərqi yoxdur, 
bu, xalqa qarşı cinayətdir, 
- cəzalandırılsın. Bir nəfəri 
öldürənə qanunlara görə ən 
yüksək cəza verirlər. Ancaq 
burada gör nə qədər adam həlak 
olubdur - bir nəfər günahkar 
meydana çıxmayıbdır. Bu qədər 
qanunsuzluğa, demokratiyanın 
bu qədər pozulmasına dözmək 
olmaz. Ona görə bu məsələyə 
biz özümüz siyasi qiymət 
verməliyik, respublikanın Ali 
hakimiyyət orqanından tələb 
etməliyik ki, buna baxsın və 
günahkarlar cəzalandırılsın”. 

Sonda bildirək ki, illər sonra 
eks-prezident kimi Türkiyəyə 
səfər edən M. Qorbaçov “20 
Yanvar qırğınını həyatının ən 
böyük səhvi” adlandırmışdı. 
Lakin bu etiraf da onun bəşəri 
cinayətini yuyub təmizləmir, 
qanlı lənət damğasını bioqrafi-
yasından silmir. 

Tahir AYDINOĞLU, 
“Xalq  qəzeti”

Moskvada Qara Yanvar qurbanlarının xatirəsi anılıb
 � Azərbaycanın Rusiyadakı səfirliyində 

1990-cı il yanvarın 20-nə keçən gecə Bakıda baş 
vermiş faciənin 28-ci ildönümü ilə bağlı mərasim 
keçirilib. Tədbirdə xarici dövlətlərin səfirləri, 
Rusiya ictimaiyyətinin nümayəndələri iştirak 
ediblər.

Tədbir iştirakçıları 
Azərbaycan xalqının ümummilli 
lideri Heydər Əliyevin səfirlikdəki 
barelyefinin və faciə qurbanlarının 
siyahısı yazılmış stendin önünə tər 
çiçəklər düzüblər.

Qonaqlara rus və ingilis 
dillərində o dəhşətli gecədə 
baş verənlər haqqında məlumat 
verilib, 28 il əvvəl törədilən qanlı 
cinayətlərin xronikası açıqlanıb. 
Qeyd edilib ki, sovet imperiyası-
nın hərbi hissələrinin Bakıya hü-
cumu, dinc və silahsız insanların, 
o cümlədən uşaq, qadın və qoca-
ların gülləboran edilməsi, azadlıq 
uğrunda mübarizə aparan xalqa 
qarşı təcavüz nəticəsində 147 
nəfər öldürülüb, 638 vətəndaşımız 
yaralanıb.

20 Yanvar hadisələrindən 
ətraflı bəhs edən Azərbaycanın 
Rusiyadakı səfiri Polad Bülbü-
loğlu vurğulayıb ki, bu dəhşətli 
gecə xalqımızın yaddaşından heç 

vaxt silinməyəcək, şəhid olmuş 
faciə qurbanlarının xatirəsi əbədi 
yaşayacaq. “O məşum gecədə heç 
bir günahı olmayan Azərbaycan 
vətəndaşları həlak olublar. Yəqin 
ki, dövlətin öz vətəndaşlarını tank-
larla əzməsi ən qorxunc hadisədir. 
Bu, Sovet İttifaqının bitdiyi və bir 
dövlət kimi öz varlığını davam 
etdirə bilməyəcəyinin məlum 
olduğu qırmızı xəttin keçilməsi 
oldu. Azərbaycanlıların par-

tiya biletlərini torbalarla necə 
gətirdiyini və küçələrdə yandırdı-
ğını xatırlayıram. Alçaldılmasına 
dözə bilməyən xalq hiddət və 
qəzəblə dərk etdi ki, milli qürur 
hissi qalib gəlməlidir”, - deyə səfir 

əlavə edib.
O vurğulayıb ki, 

Azərbaycanın Moskvada-
kı səfirliyinin binası Rusiya 
paytaxtında yaşayan və işləyən 
həmvətənlərimiz üçün Qara 
Yanvar hadisələri ilə əlaqədar 
xüsusi önəmə malikdir: “1990-cı 
il yanvarın 21-də görkəmli siyasi 
xadim və Azərbaycan xalqının 
böyük oğlu Heydər Əliyev öz 
oğlu ilə birlikdə bu binaya gəlib 

və kommunist rejimi şəraitində 
cəsarətlə bu hadisələrin cinayət 
olduğunu bəyan edib. Bu, 1990-cı 
il yanvarın 20-nə keçən gecə 
törədilmiş cinayətə verilən ilk 
siyasi qiymət idi. İdeoloji sistemə 
qarşı bu cür ittiham irəli sürmək 
üçün böyük mərdlik və cəsarət 
tələb olunurdu və Heydər Əliyev 
bunu etdi”.

P.Bülbüloğlu qeyd edib 
ki, Heydər Əliyev müstəqil 
Azərbaycanın rəhbəri olduqdan 
sonra həmin faciəli hadisələr 
haqqında bütün faktları toplamaq 
üçün komissiya yaratdı.

Səfir çıxışının sonunda deyib: 

“Bu gün burada Azərbaycan 
gəncliyinin çoxlu nümayəndələri 
də var və onlara demək istəyirəm 
ki, azərbaycanlılar 20 Yanvar 
faciəsini heç vaxt unutmamalı-
dırlar. Azərbaycan inkişaf edir, 
ölkəmiz bütün dünyanın hesab-
laşdığı suveren dövlətdir və bu, 
Azərbaycan xalqına əl qaldırmağa 
cəsarət edən təcavüzkarlar üçün 
ən yaxşı cavabdır”.

Fəridə ABDULLAYEVA, 
AZƏRTAC-ın xüsusi 

müxbiri

Moskva

ATƏT-in Minsk qrupunun 
həmsədrləri növbəti bəyanat yayıblar

 � ATƏT-in Minsk qrupunun 
həmsədrləri növbəti birgə bəyanat 
yayıblar.

ATƏT-in rəsmi saytında yerləşdirilmiş 
bəyanatda həmsədrlərin Polşanın Krakov 
şəhərində yanvarın 17-də Ermənistanın xa-
rici işlər naziri Edvard Nalbandyan, 18-də 
isə Azərbaycanın xarici işlər naziri Elmar 
Məmmədyarov ilə ayrı-ayrılıqda və birgə görüş 
keçirdikləri qeyd olunub. Görüşdə nazirlər və 
həmsədrlər Dağlıq Qarabağ münaqişəsinin 
nizamlanmasına dair əvvəlki görüşlərdə əldə 
edilmiş razılaşmaların həyata keçirilməsinin 
asanlaşdırılması üçün növbəti addımları müzakirə 
ediblər. 

Bəyanatda bildirilir ki, xarici işlər nazirləri 
ATƏT sədrinin şəxsi nümayəndəsinin ofisinin 
genişləndirilməsinin tez başa çatdırılması üçün 
həmsədrlərin üzərində yenidən işlədiyi müvafiq 
konsepsiya sənədi ilə prinsip etibarilə razılaşıblar. 
Görüşlər zamanı tərəflər və həmsədrlər hazırda 
gündəmdə olan iş təkliflərindəki əsas həssas 
məsələlər barədə fikir mübadiləsi aparıblar. 

Həmsədrlər danışıqlar prosesinə mühüm 
töhfə kimi etimad tədbirlərini həyata keçirməyə 

çağırıblar. Nazirlər və həmsədrlər təmas xəttində 
nisbi sakitliyin hökm sürdüyünü qeyd edib və 
həmsədrlər tərəfləri bu müsbət tendensiyanı 
gücləndirməyə çağırıblar.

Eyni zamanda, həmsədrlər nazirlərə münaqişə 
təsirinə məruz qalan ərazilərdə 2010-cu il üzrə 
qiymətləndirmə missiyasını davam etdirmək 
imkanları barədə gələcək müzakirələrə maraq 
göstərdiklərini ifadə ediblər.

Elgün NİFTƏLİ,  
AZƏRTAC-ın xüsusi müxbiri

Vyana

Azərbaycan Respublikası Prezidentinin  
2013-cü il 23 oktyabr tarixli 3 nömrəli 

Fərmanı ilə təsdiq edilmiş “Azərbaycan 
Respublikası vətəndaşının şəxsiyyət vəsiqəsi 

haqqında” Azərbaycan Respublikası 
Qanununun tətbiqi barədə Əsasnamə”də  

dəyişikliklər edilməsi haqqında
Azərbaycan Respublikası Prezidentinin Fərmanı

Azərbaycan Respublikası Konstitusiyasının 
109-cu maddəsinin 32-ci bəndini rəhbər tutaraq 
qərara alıram:

1. Azərbaycan Respublikası Prezidentinin 
2013-cü il 23 oktyabr tarixli 3 nömrəli Fərmanı 
(Azərbaycan Respublikasının Qanunvericilik 
Toplusu, 2013,       № 10, maddə 1148, № 
12, maddə 1549; 2015, № 10, maddə 1141; 
2016, № 6, maddə 1055, № 10, maddə 1634, 
№ 12, maddə 2078; 2017, № 8, maddə 1521; 
Azərbaycan Respublikası Prezidentinin 2017-
ci il 8 dekabr tarixli 1717 nömrəli Fərmanı) 
ilə təsdiq edilmiş “Azərbaycan Respublikası 
vətəndaşının şəxsiyyət vəsiqəsi haqqında” 
Azərbaycan Respublikası Qanununun tətbiqi 
barədə Əsasnamə”də aşağıdakı dəyişikliklər 
edilsin:

1.1. 2.16-cı bəndə “vətəndaşın istəyi 
əsasında” sözlərindən sonra “Elektron imza və 
elektron sənəd haqqında” Azərbaycan Respub-
likası Qanununun 17.1.7-ci maddəsinə əsasən 
müvafiq ödəniş edildikdən sonra” sözləri əlavə 
edilsin;

1.2. 2.16-1-ci və 2.16-2-ci bəndlərdə “hər 
hansı ödəniş edilmədən” sözləri “Elektron 
imza və elektron sənəd haqqında” Azərbaycan 
Respublikası Qanununun 17.1.7-ci maddəsinə 
əsasən müvafiq ödəniş edildikdən sonra” 
sözləri ilə əvəz edilsin;

1.3. aşağıdakı məzmunda 2.16-3-cü bənd 
əlavə edilsin:

“2.16-3. Şəxsiyyət vəsiqəsinin elektron 
daşıyıcısına (çipə) daxil edilmiş gücləndirilmiş 
elektron imzanı yoxlama məlumatları barəsində 
sertifikatların aktivləşdirilməsinə, habelə həmin 
sertifikatın və elektron imza yaratma və yox-
lama məlumatlarının müddəti bitdikdən sonra 

onların beş ilədək müddətə yenilənməsinə görə 
alınan ödənişin 25 faizi Azərbaycan Respubli-
kası Nəqliyyat, Rabitə və Yüksək Texnologi-
yalar Nazirliyinin akkreditə edilmiş sertifikat 
xidmətləri mərkəzinin hesabına köçürülür, 
qalan hissəsi isə dövlət büdcəsinə ödənilir.”.

2. Azərbaycan Respublikasının Nazirlər 
Kabineti:

2.1. Azərbaycan Respublikası Prezidentinin 
aktlarının bu Fərmana uyğunlaşdırılması ilə 
bağlı təkliflərini üç ay müddətində hazırlayıb 
Azərbaycan Respublikasının Prezidentinə 
təqdim etsin;

2.2. Azərbaycan Respublikası Nazirlər 
Kabinetinin normativ hüquqi aktlarının bu 
Fərmana uyğunlaşdırılmasını üç ay müddətində 
təmin edib Azərbaycan Respublikasının 
Prezidentinə məlumat versin;

2.3. mərkəzi icra hakimiyyəti orqanlarının 
normativ hüquqi aktlarının bu Fərmana uy-
ğunlaşdırılmasını nəzarətdə saxlasın və bunun 
icrası barədə beş ay müddətində Azərbaycan 
Respublikasının Prezidentinə məlumat versin;

2.4. bu Fərmandan irəli gələn digər 
məsələləri həll etsin.

3. Azərbaycan Respublikasının Ədliyyə 
Nazirliyi mərkəzi icra hakimiyyəti orqanla-
rının normativ hüquqi aktlarının və normativ 
xarakterli aktların bu Fərmana uyğunlaşdırıl-
masını təmin edib Azərbaycan Respublikasının 
Nazirlər Kabinetinə məlumat versin.

İlham ƏLİYEV  
Azərbaycan Respublikasının Prezidenti

Bakı şəhəri, 19 yanvar 2018-ci il


